
Ma comme, quando in Çê brillan e stelle

Në ciù belle seiañe, a luña piña

A brilla immensamente ciù de quelle,

E quanto s’alza in aia e a s'avvixiña

L'aquila a-ô sô con äe ciù forti e snelle

Che l'oca, che ô bibbin e che a galliña

E che tanti atri oxelli, che han volûmme

De lê ciù grosso e ciù pompose e ciûmme;

Cosci Colombo in mezo a tanti abati,

E vescovi e prevosti e provinçiæ,

E dottoî de collegio e letterati,

E professoî de l'Universitæ,

E nobili orgogliosi pe antenati,

Pe titoli, pe impieghi e pe dinæ,

O risplendeiva mille votte e ciù

O s’alzava pe genio e pe virtù.

E ô trascendente merito de questo

Eroe fra quello volgo de sapienti

L’artista con tant’arte manifesto

O rendeiva anche a-i meno intelligenti,

Che scibben figurôu tutto modesto

E semplice de moddi e vestimenti,

Pù lê ô se conosceiva ä primma vista

De quella scena ô gran protagonista.

O l'ëa in pê drito in mezo a l'assemblea,

E ne l'atto d’espoñe a-i circostanti

Co-a sfera in man a so sublime idea

Con gesti franchi, nobili e parlanti,

E con un fêugo che ne-ô cô da ciæa[sic]

Ghe veddeivi e ne-i êuggi scintillanti

E con voxe animâ dä convinzion

Generâ dä so scienza e dä raxon.

